Nafarroako Parlamentuko Mahaiak, 2013ko apirilaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita beharrezkoa den finantzaketa eman diezaien udalei, horiek herritarrei zerbitzu egokiak eman eta ordaindu ahal izateko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Landa Garapeneko, Ingurumeneko eta Toki Administrazioko Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan ezarritakoaren babesean, ondoko mozioa aurkeztu dute, Landa Garapeneko, Ingurumeneko eta Toki Administrazioko Batzordean eztabaidatu eta bozkatzeko.

Nafarroako udal asko, arrazoi ugari direla kausa, egoera ekonomiko zailean daude. Arrazoi horietako bat, oso garrantzitsua, da Nafarroako Gobernuak ez dizkiela beraiekin dituen zorrak ordaintzen; beste bat da jasotzen duten finantzaketa ez dela aski. Horiek horrela, udalei gero eta zailagoa gertatzen zaie kudeaketa egitea eta beren zorrei aurre egitea. Ondorioz, behean sinatzen duten taldeek honako erabaki proposamena aurkezten dute: 

1. Nafarroako Parlamentuak Nafarroako Gobernua premiatzen du udalei behar adinako finantzaketa eman diezaien, halako moduz non udalek zerbitzu egokiak eman ahalko baitizkiete herritarrei eta horiek ordaintzeko modua izanen baitute.

2. Nafarroako Parlamentuak Nafarroako Gobernua premiatzen du udalekin dituen zorrak lehenbailehen ordain ditzan; izan ere, likidezia falta eragiten die udalei atzerapen horrek, eta eguneroko kudeaketa asko zailtzen.

